
Innhald i rapporten:  
Denne rapporten omhandlar dei avvik og merknader som vart funne innan dei reviderte 
områda av det systematiske helse-, miljø- og sikkerheitsarbeidet (HMS) i verksemda.  
 
Kontrollen omfatta følgjande hovudtema: verksemda si oppbygging og utøving av 
internkontroll i høve til HMS-aktivitetar som gjeld ytre miljø (vern mot ureining og ei betre 
handtering av avfall), reinseanlegg, produksjons-/forbruksavfall, handtering av kjemikal og 
farleg avfall, utsleppskontroll vatn/luft og beredskap.   
 

Hovudkonklusjon: 
Det vart påvist 4 avvik og gitt 2 merknader i høve til HMS-lovgivinga som gjeld ytre miljø. 
Avvika omtalar: 

 

 Verksemda har mangelfull internkontroll  

 Nokre vilkår i utsleppsløyvet er ikkje følgd opp 

 Verksemda har mangelfull handtering av farleg avfall 

 Verksemda har manglar ved kjemikaliehandteringa 

 

 

 
 

Utarbeidd dato: 7.oktober 2011 
 
 

For FMVA: Grete Haugan   
 revisjonsleiar    

1. Innleiing 

Rapporten er utarbeidd etter kontroll ved Måløy Sildoljefabrikk AS i Vågsøy i tida 4. – 6. 
oktober 2011. Kontrollen inngår som ein del av den kontrollaktiviteten som fylkesmannen si 
miljøvernavdeling i Sogn og Fjordane har planlagt for dette året.   
 
Målet med revisjonen var å vurdere om det systematiske helse-, miljø- og tryggleiksarbeidet 
fungerer tilfredsstillande når det gjeld det ytre miljøet.  Det vart særleg sett på område som 
er viktig for: 

 om verksemda sitt system for internkontroll er tilfredsstillande og dekkande,  

 om aktivitetar vert gjennomført som nedskrive og uttalt,  

 om verksemda når sine mål og driv sin aktivitet innanfor eigne rammer og rammer som 
styresmaktene har sett. 

 verksemda har utsleppsløyve, og det vart særleg sett på om krav i utsleppsløyvet vert 
stetta, mellom anna vern mot utslepp til vatn og luft, om handtering av verksemda sitt 
farlege avfall og handtering av kjemikal.  

 
Kontrollen vart gjennomført ved gransking av dokument (skriftlege og elektroniske), ved 
intervju av leiing og sentralt plasserte personar i organisasjonen, og ved verifikasjon av at 
rutinar, prosedyrar og instruksar vert følgde i praksis. Rapporten inneheld omtale av 
kontrollen og dei avvik og merknader innan miljøvernavdelinga sitt forvaltningsområde som 
vart avdekt.   
 

Vi vil gjere merksam på at ikkje alle sider av verksemda som kan ha noko å seie for 

ytre miljø vart granska ved kontrollen. Verksemda må sjølv aktivt utøve internkontroll, 

avdekkje feil og manglar og iverksetje nødvendige tiltak. 
 
Definisjonar: 

AVVIK vert definert som brot på krav som er fastsett i eller med heimel i helse-, miljø, og 
tryggleikslovgivinga. (Døme er brot på krav i ureiningslova, forskrifter til lova, utsleppsløyve, 
og verksemda sine eigne rutinar som er nødvendige for å stette styresmaktene sine krav.) 

MERKNAD er definert som tilhøve som tilsynsetatane meiner det er nødvendig å peike på 
for å ivareta helse, miljø og tryggleik, og som ikkje vert omfatta av definisjonen for avvik. 
(Brot på eigne rutinar som inneheld strengare krav enn lovkrava, kan verte omtala som 
merknad.) 

 

 

2. Dokumentgrunnlag 

Særleg viktige dokument for kontrollen var ureiningslova med forskrifter, utsleppsløyve, 
korrespondanse mellom verksemda og tilsynsetatane og relevante interne dokument. 
 
Nokre viktige dokument for gjennomføringa av kontrollen er lista opp i vedlegg 1. 
 

 

3. Omfang 

 
Omfanget av revisjonen er nærare omtala i vedlegg 2 (del A). 

4. Avvik 

Følgjande avvik vart funne: 
 

 

Avvik 1: Verksemda har mangelfull internkontroll 
 

a) Verksemda har ikkje eit godt nok system for å halde seg oppdatert på 

endringar i lover og forskrifter  

Avvik frå: Internkontrollforskrifta § 5, 2.ledd nr 1 

 

Kommentarar: Oversikt over aktuelle lovar og forskrifter var av eldre dato. Fleire av 
forskriftene er utdatert og fleire manglar, til dømes forureiningsforskrifta. Det kom 
fram under kontrollen at verksemda ikkje var kjent med kap 27 Forurensninger frå 
forbrenningsanlegg med rene brensler i forureiningsforskrifta som trådde i kraft 1. jan 
2011.  
 
 

b) Verksemda har ikkje eit dokumentert system for HMS- opplæring 

Avvik frå: Internkontrollforskrifta § 5, 2. ledd nr 2 

 

Kommentarar: Verksemda sikrar ikkje at alle nytilsette får ein gjennomgang av 
internkontrollen ved oppstart. HMS er ikkje tema på fellesmøter, og det er ikkje noko 
system for at dei tilsette jamleg får opplæring innanfor HMS. Det vart opplyst at det 
vil bli gjennomført ein gjennomgang av internkontrollen for alle tilsette no i haust. Det 
må og sikrast at dei tilsette får opplæring i relevant regelverk, til dømes for 
handtering av farleg avfall og kjemikaliar.  
 
 

c) Dei tilsette medverkar i liten grad i internkontrollarbeidet. 

Avvik frå: Internkontrollforskrifta § 5, 2. ledd nr 3 
 

Kommentarar: For å sikre at samla kunnskap og erfaring vert nytta, er det viktig at 
alle tilsette deltek i internkontrollarbeidet. Dette gjeld spesielt ved vurdering av risiko 
og ved utarbeiding av rutinar. 
 
 

d) Risikovurderinga for forhold knytt til ytre miljø har manglar 

Avvik frå: Internkontrollforskrifta § 5, 2. ledd nr 6 

 

Kommentarar: Verksemda har i 2009 gjennomført ei risikovurdering på anlegget i 
høve ytre miljø. Denne omfattar ikkje alle risikoområder som til dømes lagring av 
farleg avfall og kjemikaliar, fare for kjemikalieutslepp til sjø via sluk, utslepp av brukt 
lut og anna utslepp til vatn. I inspeksjonsrapport frå Fylkesmannen i 2008 vart det 

kommentert at lagertankar for kaustisk soda og eddiksyre var viktig å risikovurdere. 
Dette er ikkje teke med.  
 
Vi stiller også spørsmålsteikn ved graderinga av konsekvens som er nytta. Det er 
gjort fleire risikovurderingar på utslepp av lukt, som verksemda sjølv seier er den 
største miljøutfordringa. Konsekvensen for luktutslepp er likevel gradert som ufarleg. 
Overskriding av luktkrav på 10 LE er til dømes ikkje teke med i vurderinga. Ei slik 
overskriding bør vurderast som alvorleg då det er eit brot på utsleppsløyve. Det 
same gjeld vurdering for forhøga utslepp av røykgassar til luft, dette er gradert som 
ufarleg. Det er også i risikovurderinga teke høgde for at verksemda har oljeutskiljar, 
og konsekvensen ved eventuelle lekkasjar er difor gradert ned til ufarleg. Verksemda 
opplyser at dei ikkje har oljeutskiljar. Manglande vurdering av desse forholda gjer at 
ein ikkje får eit reelt risikobilde for verksemda 
 
Verksemda kunne under revisjonen ikkje vise til handlingsplanar knytt til aktivitetar 
for ytre miljø som følgje av risikovurderingar. Verksemda har likevel i dei siste åra i 
praksis gjort mange tiltak for å sikre det ytre miljø mot utslepp både av lukt og sikring 
av tankar for utslepp av olje.  
 
På vernerundar kan ein også kartleggje farar. Det vert gjennomført vernerundar eit 
par gonger i året, men ytre miljø har ikkje vore tema på desse vernerundane. 
 
 

e) Verksemda har mangelfulle rutinar og praksis for å finne, rette opp og 

førebyggje brot på HMS-krav som gjeld ytre miljø  

Avvik frå: Internkontrollforskrifta § 5, 2. ledd nr 7 

 

Kommentar: Verksemda har eit avvikssystem, men det er lite brukt i 
organisasjonen. Det er også høg terskel for kva som vert rapportert inn, og då er det 
hovudsakleg avvik som går på arbeidsmiljø. Nesten-ulykker vert sjeldan rapportert. 
Luktklager frå naboar vert registrert som avvik. 
 
I Fylkesmannen si tilbakemelding på eigenrapporten både for 2009 og 2010 er det 
påpeika at verksemda må utføre målingar av utslepp til luft frå fyrkjel. Dette er ikkje 
fanga opp i verksemda sitt avvikssystem. 
 
 

f) Verksemda kan ikkje dokumentere at dei har systematisk oppfølging eller 

gjennomgang av internkontrollen 

 
Avvik frå: Internkontrollforskrifta § 4 og § 5, 2. ledd nr 8 
 

Kommentar: Internkontrollen vert oppdatert ved behov, men det er ikkje noko 
system for intern revisjon. Fleire av instruksane er ikkje oppdatert i høve til krav i 
regelverket. Dette gjeld til dømes instruks for farleg avfall. Det kom også fram under 
revisjonen at det ikkje alltid er samsvar mellom instruks og utført arbeid. Leiinga har 
ikkje noko systematisk årleg gjennomgang av internkontrollen for å sikre at den 
fungerer som den skal.  

Avvik 2: Nokre vilkår i utsleppsløyvet er ikkje følgd opp. 
 

Avvik frå: Utsleppsløyve etter ureiningslova datert 08.12.2009. 
 

a. Verksemda har ikkje gjennomført målingar og analysar av feittinnhald ut frå 

feittavskiljaren. 
 

Avvik frå: Utsleppsløyve pkt.3.2 
 

Kommentar: Det vert teke prøver av samla vassutslepp frå fabrikken, og dette vert 
analysert for feitt og suspendert organisk stoff. Dette gir eit bilete av verksemda sitt 
samla utslepp av desse stoffa til sjø. 
 
Måløy Sildoljefabrikk AS har ein tank på kaia som skal fungere som feittavskiljar/ 
feittfelle. I utsleppsløyvet vilkår 3.2. er det sett krav om at utslepp av feitt frå 
feittavskiljaren ikkje skal overskride 100 mg/l. For å sjå om feittavskiljaren fungerer 
som reinseanlegg i samsvar med løyvet, må det også takast feittanalysar av 
prosessvatnet frå denne. 
 
 

b. Verksemda sine rutinar for prøvetaking av avløpsvatnet gir ikkje prøver som 

er representative for dei faktiske utsleppa. 
 

Avvik frå: Utsleppsløyve pkt.11.1 
 

Kommentar: Verksemda har avtale med Mat – miljølaboratoriet om prøvetaking og 
analyse av avløpsvatnet, og det er rutine for at prøvar vert teke 6 gonger pr. år. 
Prøvane vert teke som stikkprøvar på ca 1liter når det er drift på anlegget. For å få 
representative prøver må det takast mengdeproporsjonale prøver over ein lengre 
driftsperiode, t.d. eit døgn eller ein produksjonsdag. Verksemda må, i samarbeid 
med laboratoriet, sikre at også prøvetakinga er i samsvar med Norsk Standard. 
 
 

c. Verksemda har ikkje oversikt over alle utslepp til vatn  
 

Avvik frå: Utsleppsløyve pkt. 2.6 
 

Kommentar: Bruks-løysing av lut som vert nytta til reinhald av produksjonsutstyr vert 
brukt om igjen fleire gonger. Brukt løysing vert lagra på tank ute. Når løysinga ikkje 
kan nyttast lenger, vert ho sleppt til sjø via djupvassledningen for avløpsvatn. 
Verksemda meiner dette er eit ufarleg utslepp, men kan ikkje dokumentere kva 
løysinga inneheld, og kva for mengder som vert sleppt ut.  
 
 

d. Verksemda har ikkje følgt opp krav om nye målingar på utslepp til luft frå 

fyringsanlegget. 
 

Avvik frå: Utsleppsløyve pkt.4.1 

Kommentar: Under Fylkesmannen sin inspeksjon ved anlegget 18.06.2008 vart det 
gitt ein merknad om at det måtte gjerast nye målingar av utslepp til luft frå 
fyringsanlegget. Dersom desse målingane synte at utsleppa låg over grenseverdiane 
måtte dette avvikshandsamast, tiltak iverksetjast og nye målingar gjennomførast. 
 
Målingar vart gjennomført av Norsk Energi i november 2008. 2 av 3 målingar for NOX 
låg over grenseverdien på 300 mg/Nm

3
 (385 og 325 mg/Nm

3
). Firma Halvorsen 

gjennomførte kontroll og justeringar av brennarane på kjelen, men det er ikkje 
gjennomført ny måling av utsleppa. Dette er kommentert i Fylkesmannen si 
tilbakemelding på eigenrapporten i 2009 og 2010. 
 
 

e. Verksemda si risikovurdering for ytre miljø er mangelfull 
 

Avvik frå: Utsleppsløyve pkt.10.1 
 

Kommentar: Det vert vist til avvik1, punkt d. 
 
 

 

Avvik 3: Verksemda har mangelfull handtering av farleg avfall. 
 

Avvik frå: Forskrift om gjenvinning og behandling av avfall (avfallsforskrifta) kap11. 
 

a. Farleg avfall som vert mellomlagra ved verksemda er ikkje merka. 
 

Kommentar: Avfallsforskrifta §11-5 set krav om at alt farleg avfall skal lagrast 
forsvarleg. Dette inneber mellom anna at lagringsplass for farleg avfall må merkast 
med namn/type avfall, jf §11-12. Ved Måløy Sildoljefabrikk AS vert det farlege 
avfallet lagra i eige, låsbart rom, men ikkje noko av avfallet var merka. 
 

b. Farleg avfall vert ikkje levert årleg 
 

Kommentar: Avfallsforskrifta §11-8 set krav om at alle typar farleg avfall der 
mengda er over 1kg skal leverast minst ein gong i året. Måløy Sildoljefabrikk AS har 
levert nokre typar farleg avfall, men ein del er lagra hos verksemda lengre. I 
Fylkesmannen si tilbakemelding på eigenrapport for 2010 er dette også påpeika.  
 

c. Ikkje alle oppsamlingsmatter for olje vert levert som farleg avfall. 
 

Kommentar: Avfallsforskrifta §11-5 set krav om at farleg avfall ikkje skal blandast 
med anna avfall. Det kom fram under revisjonen at oljeforureina oppsamlingsmatter 
vert av og til kasta i restavfallet. Oppsamlingsmattene er ofte så metta med farlege 
stoff, at dei går over grenseverdiane for farleg avfall og skal handterast som farleg 
avfall. 

Avvik 4: Verksemda har manglar ved kjemikaliehandteringa. 
 

Avvik frå: Internkontrollforskrifta § 5, 2.ledd nr 7 og Produktkontrollova §3 og 
Utsleppsløyve pkt. 6. 
 

Kommentar: Verksemda har ikkje eit oppdatert stoffkartotek med 
sikkerheitsdatablad på alle kjemikaliar som vert nytta. Det er ikkje gjort ei 
risikovurdering av kjemikaliane, og verksemda har ikkje rutinar for å vurdere utbytting 
av farlege kjemikaliar med mindre farlege (substitusjon).  
 
Mange typar kjemikaliar vert lagra i verksemda sine lokalar. Noko av dette var ikkje 
merka eller lagra i originalemballasje. Det er ikkje gjort noko vurdering av kva for 
kjemikaliar som ikkje bør lagrast saman. Til dømes vert syre og kaustisk soda i 
pulverform lagra saman i kum 4.  
 
Verksemda er no i gang med ei registrering og ein gjennomgang av alle kjemikaliar 
ved hjelp av Eco-online. 
 
 

5. Merknader 

Følgjande tilhøve gav grunn til merknader under kontrollen: 
 

 

Merknad 1: Måløy Sildoljefabrikk AS må utarbeide ein plan for 

mottak av avfall frå båtar ved kai. 
 

Kommentar: Forureiningsforskrifta §20-5 set krav om at alle hamner, også private 
kaier som den ved Måløy Sildoljefabrikk AS, skal ha ei ordning for mottak av avfall 
frå båtar. Måløy Sildoljefabrikk AS oppfyller dette kravet ved at alle båtane som 
leverer råstoff til fabrikken også får levert avfall dersom dei har behov for det.  
 
Forureiningsforskrifta §20-6 set krav om at alle hamner skal utarbeide ein 
avfallsplan. Dette er ikkje gjort ved Måløy Sildoljefabrikk AS. Krav til innhald i planen 
er gitt i vedlegg 1 til kap.20. 
 
 

 

Merknad 2: Det må sikrast at samordning av internkontroll for 

innleigde firma også omfattar ytre miljø.  
 

Kommentar: Måløy Sildoljefabrikk AS har eit system for samordning/gjennomgang av 
internkontroll med firma som vert leigd inn for å gjere arbeid på verksemda sitt 
område. Dette omfattar berre arbeidsmiljø. Det må sikrast at innleigd firma også vert 
gjort kjent med internkontroll knytt til ytre miljø. 
 
 



side 9 

6. Resultat frå verifikasjon og stikkprøver 

Vedlegg 2 (del B) inneheld omtale av verifikasjonar som vart gjort i samband med 
revisjonen. 
 
 

7. Andre tilhøve 

 
Fylkesmannen vil takke alle som deltok under revisjonen ved Måløy Sildoljefabrikk AS for eit 
godt og konstruktivt samarbeid under heile revisjonen. Denne rapporten er ein avviksrapport, 
og gir difor ikkje ei totalvurdering av verksemda sitt miljøarbeid eller miljøstatus. 
 
Måløy Sildoljefabrikk AS har dei seinare åra gjennomført ei stor opprusting av fabrikken. Det 
er gjort mykje for å tette fabrikklokalet, det er montert fleire vasketårn for reinsing av 
luktutslepp til luft, det er montert kullfilter på blodvasstankar og råstofftankar med meir. Det 
er også gjort endringar i rutinar og arbeidsmåtar for å minske luktutslepp. Samla sett er dette 
tiltak som vi vurderer som svært positive for miljøet rundt fabrikken. 
 
 

8. Gjennomføring 

Revisjonen omfatta følgjande aktivitetar: 

 
Verksemda vart varsla om revisjonen pr. telefon 29.08.2011 og gjennom brev datert 
01.09.2011. 
 

Opningsmøte den 4.oktober 2011 
Det vart gitt orientering om formål med revisjonen. Sentrale omgrep vart definerte og 
hovudkrava i internkontrollforskrifta vart gjennomgått.  Vidare vart venta omfang og 
gjennomføring av revisjonen gjennomgått. 
 
Måløy Sildoljefabrikk AS informerte om eigen organisasjon og gjennomgikk sentrale 
prosessar. 
 

Intervju og verifikasjonar 5.oktober 2011 
Seks personar vart intervjua og totalt åtte deltok på opnings- og/eller sluttmøtet. 
 
I vedlegg 3 er det gitt oversikt over deltakarane ved revisjonen. 
 

Sluttmøte den 6.oktober 2011 
Avvik og merknader vart gjennomgått. Det vart semje om teksten som er identisk med 
kapittel 4 og 5 i denne rapporten. 

Vedlegg 1 
 
 

Dokumentunderlag for kontrollen: 
 

Oversikt over dei dokumenta som var spesielt viktige for gjennomføringa av 

kontrollen ved Måløy Sildoljefabrikk AS: 
 
 
 
 

1. Ureiningslova med forskrifter 

2. Forskrift om systematisk helse-, miljø- og sikkerhetsarbeid i virksomheter 

(Internkontrollforskrifta), med vekt på ytre miljø 

3. Utsleppsløyve dagsett 08.12.2009 

4. Eigenrapportar til FMVA  

5. Verksemda sin internkontrolldokumentasjon 

6. Oversyn over mål 

7. Oversyn over organisasjonen; ansvarstilhøve, oppgåver og myndigheit i høve 

HMS.  

8. Risikoanalyse 

9. Handlingsplanar innan HMS 

10. Avviksrapportar og eigen oppfølging 

11. Deklarasjonsskjema farleg avfall 

12. Nedskrivne rutinar og eigen oppfølging av desse 

13. Journal over avfallshandtering 

14. Handtering av eigne kjemikal og substitusjonsplikta 

15. Tidlegare kontrollrapport  

Vedlegg 2 
 

Omfanget av FMVA sin kontroll 
 

A) Oversikt over dei emna som kontrollen omfatta 
 
Kontrollen omfatta følgjande sider av verksemda sitt HMS-ansvar: 
 

 Om verksemda har bygd opp intern kontroll for å sikre at krav innan HMS-lovgivinga 
vert tilfredsstilt. FMVA fører tilsyn med at internkontrollen omfattar og er dekkande for 
tilhøve som er viktige for å verne mot ureining (utslepp til vatn og luft) og å sikre ei 
betre handtering av avfall 

 Status for internkontrollen ved verksemda og korleis den vert utøvd 

 Målsetjing for ytre miljø (utslepp til vatn og luft, støy og avfallshandsaming) 

 Ansvarstilhøve 

 Risikovurderingar og handlingsplanar for å redusere risiko 

 Internt tilsyn 

 Dokumentstyring 

 Avvikshandsaming 

 Drift og tilsyn med avløpsanlegg og utslepp 

 Avfallshandsaming 

 rutinar for sortering av avfall 

 rutinar for handtering av farleg avfall 

 Substitusjonsplikt og handtering av kjemikal 

 Utsleppskontroll 
 
 

B) Verifikasjon/stikkprøver som vart gjennomført i samband med revisjonen 

System: 

Om dei faktiske handlingane i organisasjonen samsvarar med den skrivne dokumentasjon  
Om organisasjon oppfattar seg og er oppbygd som omtalt i skriven dokumentasjon 
Om dei faktiske ansvarstilhøve samsvarar med skriven organisasjonsomtale 
Om systemet vert vedlikehalde og oppdatert som omtalt i skrivne rutinar 
Om avvik vert meldt som føresett, og vert faktisk avvikshandsama i organisasjonen 

Prosessanlegg: 

Om faktiske handlingar er i samsvar med skrivne rutinar  
Om sikring av flytande væske på eller ved anlegget 
Om støy, partiklar og støv 

Avfall: 

Om rutinar for lagring og levering av avfall er i samsvar med lov- og forskriftskrav og 
utsleppsløyve 

Avløpsanlegg: 

Om rutinar for drift av reinseanlegg er i samsvar med utsleppsløyve og krav regulert i lov 
eller forskrift 
Uttak av vassprøve 

Vedlegg 3 
NB! Utfylt dokument med namn er unntatt offentlegheit, jf. off.lova § 13 

 
 

Deltakarar ved kontroll ved Måløy Sildoljefabrikk AS i tida 4. – 6. 10 2011 
 
 
I tabellen under er det gitt ei oversikt over dei personane i verksemda som deltok under 
formøte, opningsmøte og sluttmøte, og som vart intervjua. 

 

Namn Arbeidstittel (funksjon) Opnings-
møte 

Intervju Slutt-
møte 

 Produksjonsleiar X X X 

 Vedlikehaldsleiar X X X 

 Formann melavd. X  X 

 Skiftformann X  X 

 Verneombod X X X 

 Dagleg leiar X X X 

 Kval.sjef/ HMS-ansvarleg X X X 

 Kaiformann X X X 

     

     

     

     

     

 
 

Revisjonsgruppa: 
 
Frå FMVA deltok: Grete Haugan, revisjonsleiar og Dagny Alvik, revisor 
 
 
 


